
Annotatsiya. Maqolada O‘zbekistonda kichik sanoat zonalarini (KSZ) tashkil etish va rivojlantirishga 
ta’sir etuvchi ichki va tashqi omillar hamda ular faoliyatini tartibga soluvchi normativ-huquqiy 
asoslar tahlil qilingan. Tadqiqotda statistik, qiyosiy va normativ-huquqiy tahlil usullaridan 
foydalanildi. Natijalar respublikada 396 ta KSZda 1144 ta kichik biznes subyekti faoliyat 
yuritayotganini, KSZlardagi ish o‘rinlari soni 2020-yildagi 16,5 mingtadan 2025-yilda 40,9 mingtaga 
yetganini ko‘rsatdi. KSZ rivojlanishiga ta’sir etuvchi omillar tashqi (tabiiy-iqlim, siyosiy, ijtimoiy, 
davlat tomonidan tartibga solish, resurs va bozor) va ichki (raqobat, kooperatsiya va innovatsion 
aloqalar) guruhlarga ajratildi. Xorij tajribasi asosida muhandislik-kommunikatsiya infratuzilmasini 
o‘z vaqtida barpo etish, ijara to‘lovlarini hududlar bo‘yicha tabaqalashtirish va soliq imtiyozlarini 
faoliyat turlari bo‘yicha qayta ko‘rib chiqish taklif etilgan. 
Kalit so‘zlar: kichik sanoat zonalari, ichki omillar, tashqi omillar, rivojlanish, tadbirkorlik, sanoat, 
investitsiya, infratuzilma, lizing xizmati, raqobat, kichik biznes. 
 
Аннотация. В статье анализируются внутренние и внешние факторы, влияющие на создание 
и развитие малых промышленных зон (МПЗ) в Узбекистане, а также нормативно-правовые 
основы их деятельности. Использованы методы статистического, сравнительного и 
нормативно-правового анализа. Результаты показали, что в республике действуют 396 МПЗ, 
в которых работают 1144 субъекта малого бизнеса, а число рабочих мест в МПЗ выросло с 16,5 
тыс. в 2020 году до 40,9 тыс. в 2025 году. Факторы развития МПЗ сгруппированы на внешние 
(природно-климатические, политические, социальные, государственное регулирование, 
ресурсные и рыночные) и внутренние (конкурентные, кооперационные и инновационные 
связи). С учётом зарубежного опыта предложено своевременно создавать инженерно-
коммуникационную инфраструктуру, дифференцировать арендную плату по регионам и 
пересмотреть налоговые льготы по видам деятельности. 
Ключевые слова: малые промышленные зоны, внутренние факторы, внешние факторы, 
развитие, промышленность, предпринимательство, инвестиции, инфраструктура, 
лизинговые услуги, конкуренция, малый бизнес. 
 
Abstract. The article analyzes the internal and external factors affecting the establishment and 
development of small industrial zones (SIZs) in Uzbekistan, as well as the legal framework governing 
their operation. Statistical, comparative and legal analysis methods were applied. The results show 
that 396 SIZs operate in the country, hosting 1,144 small business entities, and that the number of 
jobs in SIZs rose from 16.5 thousand in 2020 to 40.9 thousand in 2025. The factors of SIZ development 
are grouped into external (natural and climatic, political, social, state regulation, resource and 
market) and internal (competitive, cooperative and innovation linkages) factors. Drawing on foreign 
experience, the paper proposes timely construction of engineering and communication 
infrastructure, regional differentiation of rental payments and revision of tax incentives by type of 
activity. 
Keywords: small industrial zones, internal factors, external factors, development, entrepreneurship, 
industry, investment, infrastructure, leasing services, competition, small business. 

 

KIRISH 
Hozirgi vaqtda kichik biznesni rivojlantirish va uni davlat tomonidan qo‘llab-

quvvatlashning samarali yo‘llaridan biri bo‘lib kichik sanoat zonalari (KSZ) 

hisoblanadi. Kichik sanoat zonalari O‘zbekiston Respublikasi Vazirlar 
Mahkamasining 2014-yil 31-dekabrdagi «Kichik sanoat zonalarini barpo etish va 
ularning faoliyatini tashkil qilish tartibi to‘g‘risidagi Nizomni tasdiqlash haqida»gi 
378-son qaroriga ko‘ra, davlat mulki obyektlarining foydalanilmayotgan 
hududlari va bo‘sh ishlab chiqarish maydonlari negizida tashkil etilishi ko‘rsatib 
o‘tilgan [10]. Ayniqsa, hududlarda ishlab chiqarish faoliyatini rivojlantirish, yangi 
ish o‘rinlarini yaratish va mahalliy xomashyoni chuqur qayta ishlashda kichik 
sanoat zonalari muhim iqtisodiy vositalardan biri hisoblanadi. Ilmiy 
tadqiqotlarda ham kichik sanoat zonalarining hududiy ishlab chiqarish, 
investitsiyalar, bandlik va mahalliy tadbirkorlikni rivojlantirishdagi roli alohida 
ta’kidlanadi [1; 3]. 

Kichik sanoat zonalari hududlarni rivojlantirishga katta imkoniyatlar 
yaratadi. Xususan, sanoat ishlab chiqarishni jadallashtiradi, hududlarni 
tadbirkorlik uchun investitsion jozibadorligini oshiradi, yangi investitsiya va 
yangi texnologiyalarni jalb qilish, tadbirkorlik faoliyatini rag‘batlantirish va 
ularning rivojlanishiga keng imkoniyatlar ochib beradi, jamiyat uchun yuk bo‘lib 
yotgan bo‘sh, foydalanilmayotgan maydonlardan real iqtisodiy sektorni 
rivojlantirish orqali ulardan samarali foydalanishga, aholi uchun ish joylarini 
yaratishga hamda yangi raqobatbardosh mahsulot ishlab chiqarishga olib keladi. 
Shu sababli KSZlarni barpo etish va rivojlantirishda muhim axborot bazasi bo‘lib 
xizmat qiladigan omillarni aniqlash va ularning ta’sirini o‘rganish dolzarb 
masalalardan hisoblanadi. 

 
ADABIYOTLAR SHARHI 
Kichik va o‘rta biznesni hududiy ishlab chiqarish zonalari orqali 

rivojlantirish masalasi xorijiy adabiyotlarda keng o‘rganilgan. A. Ayranci va 
E.Ayranci Turkiyaning Beylikdüzü uyushgan sanoat zonasi misolida xususiy 
tadbirkorlarning o‘z faoliyatidan qoniqish omillarini tadqiq etgan [1]. A. Celik va 
T. Akgemici tadbirkorlik madaniyati va kichik-o‘rta korxonalar rivoji o‘rtasidagi 
bog‘liqlikni yoritgan [2]. 

D. Smallbone va hammualliflari o‘tish iqtisodiyoti mamlakatlarida kichik-
o‘rta korxonalarning xalqarolashuvi va rivojlanishini qiyosiy tahlil qilgan [3]. 
L.Stevenson Yaqin Sharq va Shimoliy Afrika mamlakatlarida xususiy sektor va 
tadbirkorlikni rivojlantirish siyosatini o‘rgangan [4]. Xalqaro tiklanish va 
taraqqiyot bankining tadqiqotida esa Ispaniyaning iqtisodiy rivojlanish tajribasi 
tahlil qilingan [5]. 

Ushbu tadqiqotlar kichik va o‘rta biznes rivoji infratuzilma, institutsional 
muhit va davlat tomonidan qo‘llab-quvvatlash bilan chambarchas bog‘liqligini 
ko‘rsatadi. Biroq O‘zbekiston kichik sanoat zonalari faoliyatiga ta’sir etuvchi 
omillarni tizimli tasniflash va xorij tajribasini milliy sharoitga moslashtirish 
masalalari yetarlicha o‘rganilmagan. 

TADQIQOT METODOLOGIYASI 
Tadqiqotda statistik, qiyosiy va normativ-huquqiy tahlil, guruhlash va 

tasniflash usullaridan foydalanildi. Axborot bazasini O‘zbekiston Respublikasi 
Prezidentining farmonlari, Vazirlar Mahkamasining qarorlari [10–12], rasmiy 
statistik ma’lumotlar [6; 7; 9] hamda Jahon bankining “Biznes yuritish” hisoboti 
ma’lumotlari [8] tashkil etdi. KSZlarga kiritilgan investitsiyalar va yaratilgan ish 
o‘rinlari 2020–2025-yillar kesimida dinamik tahlil qilindi, KSZ rivojlanishiga 
ta’sir etuvchi omillar esa tashqi va ichki guruhlarga ajratildi. 

 
TAHLIL VA NATIJALAR 
O‘zbekiston Respublikasi Prezidentining 2025-yil 4-martdagi PF-41-son 

“Maxsus iqtisodiy va sanoat zonalari faoliyatining samaradorligini oshirish 
bo‘yicha qo‘shimcha chora-tadbirlar to‘g‘risida”gi Farmonida kichik sanoat 
zonalarining hududlarini maqbullashtirish, ularning faoliyatini samarali tashkil 
etish va sanoat zonalaridan foydalanish samaradorligini oshirish masalalari 
belgilangan [11]. Farmonga kichik sanoat zonalari bo‘yicha 116,9 gektar hududga 
oid ro‘yxatlar ham kiritilgan. Hozirda respublikamizning barcha hududlarida  
396 ta KSZ faoliyat yuritmoqda, ularda 1144 ta kichik biznes subyekti faoliyat 
ko‘rsatmoqda. KSZlarga kiritilgan investitsiyalar 1325,9 mlrd so‘m va 110,15 mln 
AQSH dollarini tashkil etadi, ularda 43 887 nafarga yaqin xodim ishlaydi [6; 7]. 
KSZlarga kiritilgan investitsiyalar va yaratilgan ish o‘rinlari dinamikasi 1-jadval 
va 1-rasmda keltirilgan. 

1-jadval 
O‘zbekistonda kichik sanoat zonalariga kiritilgan investitsiyalar va ish 

o‘rinlari dinamikasi (2020–2025-yillar) 
Yil Investitsiyalar, mlrd so‘m Ish o‘rinlari, nafar 

2020 304,7 16 485 
2021 219,3 18 010 
2022 1 663,6 23 716 
2023 1 038,6 26 292 
2024 2 139,7 35 881 
2025 1 325,6 40 891 

 
Manba: rasmiy statistik ma’lumotlar [7] asosida muallif tomonidan tuzilgan. 

 

1-jadval va 1-rasm ma’lumotlaridan ko‘rinadiki, 2020–2025-yillarda 
KSZlardagi ish o‘rinlari soni 16 485 tadan 40 891 taga, ya’ni qariyb 2,5 baravarga 
oshgan. Investitsiyalar hajmi esa yillar bo‘yicha notekis o‘zgargan: eng yuqori 
ko‘rsatkich 2024-yilda (2 139,7 mlrd so‘m), eng past ko‘rsatkich 2021-yilda 
(219,3 mlrd so‘m) qayd etilgan. 

Kichik sanoat zonalari rivojlanishiga ta’sir etuvchi omillar. 
Omillar tizimi ichki va tashqi omillarga bo‘linadi. Atrof-muhit va jamiyat 

tomonidan sanoat kompleksini barpo etishga ta’sir qiluvchilar tashqi omil sifatida 
qaraladi. Tashqi omillarga quyidagilarni kiritish mumkin: 

– tabiiy-iqlim (iqlim o‘zgarishlari, geografik joylashuv, ekologik talablar, 
tabiiy resurslardan foydalanish imkoniyatlar) omillari; 

– siyosiy (geosiyosiy holat, siyosiy barqarorlik, millatlararo totuvlik, 
terrorizm) omillar; 

– ijtimoiy (ijtimoiy holat, aholining bandlik darajasi, demografik holat, 
aholining sotib olish qobiliyati, aholi sog‘lomligi) omillari; 

– davlat tomonidan tartibga solish omili (pul-kredit, budjet-soliq, davlatning 
bojxona siyosati, monopoliyaga qarshi siyosati, hududiy iqtisodiy siyosati, davlat 
tomonidan kichik biznes va iqtisodiyotning ustuvor tarmoqlari va yo‘nalishlarini 
qo‘llab-quvvatlash darajasi, faoliyati turlarini litsenziyalash va mahsulotni 
sertifikatsiyalash, ijtimoiy va milliy xavfsizlikni ta’minlashni amalga oshirish 
talablari bajarilishini nazorat qilish); 

– resurs omillari (kerakli mehnat va moddiy resurslarni jalb qilish 
imkoniyati); 

– bozor omillari (raqobatchilar va erkin raqobat muhitining mavjudligi, 
mahalliy iste’molchilarning mahsulotga talabi, umuman, shu mahsulotga bozor 
talabining mavjudligi). 

 
Manba: 1-jadval ma’lumotlari asosida muallif tomonidan tuzilgan. 

 

1-rasm. KSZlarga kiritilgan investitsiyalar va ish o‘rinlari  
dinamikasi, 2020–2025-yillar 

 

Tizimni tashkil etuvchi ichki omillarga quyidagilarni kiritish mumkin, bu 
omillar KSZda joylashgan korxonalarning bir-biri bilan o‘zaro iqtisodiy 
munosabatda bo‘lishini bildiradi: 

– raqobatlashuv bo‘yicha aloqalar, sanoat zonasi tarkibidagi korxonalar 
o‘rtasidagi va shu bilan birga boshqa korxonalar bilan bo‘ladigan raqobat 
darajasi; 

– kooperatsion aloqalar, ya’ni sanoat zonasi tarkibidagi kichik biznes 
subyektlari o‘rtasidagi hamda KSZdan tashqaridagi korxonalar bilan ishlab 
chiqarish va xizmat ko‘rsatish bo‘yicha aloqalar; 

– innovatsion aloqalar, ya’ni korxonalarning ilmiy-tadqiqot va ta’lim 
muassasalari bilan innovatsiyalarni ishlab chiqarishga joriy etish va tarqatish 
bo‘yicha aloqalari; 

– malakali kadrlar tayyorlaydigan ta’lim muassasalari bilan aloqalar. 
Kichik sanoat zonalari faoliyatining normativ-huquqiy asoslari. 
O‘zbekiston Respublikasi Prezidentining 2024-yil 21-fevraldagi PF-37-son 

“O‘zbekiston – 2030” strategiyasini “Yoshlar va biznesni qo‘llab-quvvatlash 
yili”da amalga oshirishga oid davlat dasturi to‘g‘risida”gi Farmonida “Kichik 
sanoat zonalari to‘g‘risida”gi qonun loyihasini ishlab chiqish, kichik sanoat 
zonalarini tashkil etish va boshqarish mezonlarini belgilash, shuningdek, ulardagi 
yer va bino-inshootlardan foydalanish masalalarini huquqiy jihatdan tartibga 
solish vazifalari belgilangan [12]. Erkin iqtisodiy zonalar va KSZlar faoliyatini 
tartibga soluvchi avvalgi me’yoriy hujjatlarda esa quyidagilar nazarda tutilgan: 

– O‘zbekiston Respublikasi Tiklanish va taraqqiyot jamg‘armasi erkin 
iqtisodiy zonalar va kichik sanoat zonalari hududlarida loyihalarni 
moliyalashtirayotgan barcha tijorat banklariga, tasdiqlangan kvotalar doirasida, 
kredit liniyalari ochilishini ta’minlashi; 

– ma’muriy kengashlarga erkin iqtisodiy zonalar va kichik sanoat zonalari 
tashkil etilgan barcha hududlardagi yer uchastkalarini, shu jumladan, davlat 
mulki bo‘lgan faoliyat yuritmayotgan bo‘sh obyektlar va bo‘sh yer maydonlarini 
tasarruf etish huquqi berilishi; 

– erkin iqtisodiy zona va kichik sanoat zonasidagi ishlab chiqarish quvvatlari, 
birinchi navbatda, tortib kelingan muhandislik infratuzilmasiga ega bo‘lgan 
hududlarda va faoliyat ko‘rsatmayotgan bo‘sh binolar, inshootlar hamda qurib 
bitkazilmagan obyektlar bazasida joylashtirilishi; 

– 2018-yilning 1-martidan boshlab investorlar erkin iqtisodiy va kichik 
sanoat zonalari direksiyalariga axborot tizimlarini qo‘llagan holda interfaol 
shaklda investitsiya buyurtmanomalarini taqdim etishlari; 

– investitsiya kiritish to‘g‘risidagi bitimlarda nazarda tutilgan investitsiya 
loyihasi parametrlarini bajarish bo‘yicha belgilangan majburiyatlarning xo‘jalik 
yurituvchi subyektlar tomonidan bajarilmasligi tadbirkorlik subyektini erkin 
iqtisodiy zona ishtirokchisi maqomidan belgilangan tartibda mahrum etish uchun 
asos hisoblanishi; 

– tadbirkorni erkin iqtisodiy zona ishtirokchisi maqomidan mahrum qilish 
uning erkin iqtisodiy zona hududidagi faoliyatini, shuningdek erkin iqtisodiy zona 
ishtirokchisiga mulk egaligi huquqi bilan tegishli bo‘lgan boshqa obyektlarga 
nisbatan huquqlari to‘xtatilishiga olib kelmasligi va bunda ushbu tadbirkorlik 
subyekti EIZ ishtirokchilari uchun berilgan imtiyozlar va afzalliklardan 
foydalanmasligi; 

– erkin iqtisodiy zona ishtirokchisi maqomidan mahrum bo‘lgan tadbirkorlik 
subyektidan, zarur hollarda, yer uchastkasini olib qo‘yish qonunchilikka hamda 
investor bilan tuzilgan investitsiya kiritish to‘g‘risidagi bitim yoki boshqa 
shartnomalarga muvofiq amalga oshirilishi. 

Shuningdek, soliq qonunchiligi o‘zgarganda, KSZlarning ishtirokchilari 
tomonidan soliqlar va boshqa majburiy to‘lovlar bo‘yicha amal qiladigan norma 
va qoidalarni qo‘llash tartibi va 2017-yilning 1-noyabridan boshlab erkin 
iqtisodiy zonalarning ishtirokchilari tadbirkorlik subyektlari tomonidan 
tuziladigan import shartnomalarini ekspertizadan o‘tkazish talabi bekor qilinishi 
ko‘rsatib o‘tilgan. 

Jahon tajribasidan kelib chiqib, shuni aytish mumkinki, bunday sharoitda 
kichik biznes va xususiy tadbirkorlik asosiy o‘rinni egallaydi. Ma’lumki, kichik 
biznes va xususiy tadbirkorlik jadal rivojlanib borayotgan va tez o‘zgaruvchan 
bozor iqtisodiyoti talablariga tezda moslashuvchan hisoblanadi.  

Jahon bankining “Biznes yuritish” hisobotida biznes yuritish uchun qulay 
sharoitlar bo‘yicha mamlakatlar reytingi taqdim etilgan. Reytingni tuzishda kichik 
va o‘rta biznes korxonalarining tashkil etilishidan tugatilishigacha bo‘lgan davrda 
ularning faoliyatini tartibga soluvchi normativ-huquqiy hujjatlardagi o‘zgarishlar 
baholangan. Ushbu hisobotda O‘zbekiston 190 ta mamlakat ichida 76-o‘rinni 
egallagan (2-jadval) [8]. Ta’kidlash joizki, Jahon banki 2021-yildan e’tiboran 
mazkur hisobotni nashr etmaydi, shu sababli keltirilgan ko‘rsatkichlar uning 
so‘nggi nashrlariga tegishli. 

2-jadval 
“Biznes yuritish” reytingida ayrim mamlakatlarning o‘rni 

O‘rin Mamlakat Umumiy ball Ballning o‘zgarishi 
1 Yangi Zelandiya 87,15 +0,12 
2 Singapur 85,76 +0,52 
3 Daniya 84,91 +0,31 
4 Gonkong 84,48 +0,26 
5 Koreya 83,97 +0,14 
6 Gruziya 83,61 +0,76 

31 Rossiya 72,84 +0,83 
76 O‘zbekiston 68,15 +1,24 
77 Hindiston 67,89 +5,21 

126 Tojikiston 58,36 +0,17 
190 Somali 21,47 +0,11 

 
Manba: Jahon banki “Doing Business” ma’lumotlari [8]. 

 
Shuni alohida qayd etish kerakki, «yangi biznesni qo‘llab-quvvatlash» deb 

ataladigan mezon bo‘yicha mamlakatimiz ayni paytda jahonda 12-o‘rinni, tuzilgan 
shartnomalar ijrosini ta’minlash bo‘yicha 41-o‘rinni, iqtisodiy nochor 
korxonalarga nisbatan qo‘llanadigan bankrotlik tizimining samaradorligi 
bo‘yicha 91-o‘rinni egallab turibdi. 

“Biznes yuritish” hisobotida baholangan o‘n sohadan uchtasi: jumladan, 
xalqaro savdo, minoritar investorlarni himoya qilish va soliqqa tortishda 
yaxshilanishga erishgan. Jumladan, o‘tgan yilga nisbatan savdo aloqalari, eksport 
import operatsiyalari hamda chegaralararo savdo (Trading across Borders) 
yo‘nalishida ‒ 5,5 foizga; soliq ma’muriyatchiligida va sohadagi tub o‘zgarishlar 

hamda soliq to‘lovchilarda soliq madaniyatining oshishi natijasida soliqlarning 
to‘lanishi (Paying Taxes) yo‘nalishida 2,2 foizga; mamlakatga investitsiyalar 
kiritish va investorlarni qo‘llab-quvvatlash borasida keng ko‘lamli tadbirlar 
amalga oshirilish natijasida investorlarni himoya qilish (Protecting Minority 
Investors) yo‘nalishida ‒ 1,7 foiz o‘sib, boshqa yo‘nalishlarga nisbatan yuqori 
ko‘rsatkich qayd etilgan. Jahon bankining ma’ruzasida O‘zbekiston keyingi 
yillarda tadbirkorlik faoliyati uchun ishbilarmonlik muhitini yaxshilash sohasida 
eng yaxshi natijalarga erishgan dunyodagi o‘nta davlat qatoridan joy olgani qayd 
etilgan. Ana shu yo‘nalishdagi islohotlar natijasida yalpi ichki mahsulotda kichik 
biznes va xususiy tadbirkorlikning ulushi 2000 yildagi 31 foizdan bugungi kunda 
59,4 foizga yoki 1,9 barobarga o‘sgan. Shu bilan birga, jami sanoat 
mahsulotlarining 37,4 foizni, qishloq xo‘jaligi mahsulotlarining 98 foizi ishlab 
chiqarilmoqda [7; 9]. Ish bilan band jami aholining 76,3 foizi mazkur sohada 
mehnat qiladi. 

Olingan natijalar KSZlar hududlarda bandlikni ta’minlashning samarali 
vositasiga aylanganini ko‘rsatadi: ish o‘rinlari soni olti yil davomida izchil o‘sgan. 
Biroq investitsiyalar hajmining yillar bo‘yicha keskin tebranishi KSZlarni 
moliyalashtirishning barqaror mexanizmlari hali to‘liq shakllanmaganidan 
dalolat beradi. 

Xorij tajribasi ham kichik va o‘rta biznesni rivojlantirishda institutsional 
muhit va davlat tomonidan qo‘llab-quvvatlashning muhimligini ko‘rsatadi [3; 4]. 
Shu nuqtai nazardan, tashqi omillar ichida davlat tomonidan tartibga solish va 
resurs omillari, ichki omillar ichida esa kooperatsion va innovatsion aloqalar KSZ 
samaradorligini belgilovchi asosiy omillar sifatida qaralishi lozim. “Kichik sanoat 
zonalari to‘g‘risida”gi qonunning qabul qilinishi esa ushbu omillarni yagona 
huquqiy asosda tartibga solish imkonini beradi. 

 
XULOSA VA TAKLIFLAR 
Xulosa qilib aytganda, kichik sanoat zonalari O‘zbekiston hududlarida sanoat 

ishlab chiqarishini rivojlantirish, kichik va o‘rta biznes subyektlari faoliyatini 
kengaytirish, yangi ish o‘rinlarini yaratish hamda investitsion faollikni 
oshirishning muhim vositalaridan biridir. Shu sababli ularning faoliyat 
samaradorligini oshirish mamlakat hududlarining barqaror iqtisodiy 
rivojlanishini ta’minlashda muhim ahamiyat kasb etadi. 

Yuqori qo‘shilgan qiymatli raqobatbardosh, sifatli mahsulot ishlab chiqarish, 
mineral xomashyo va qishloq xo‘jaligi resurslarini chuqur qayta ishlash bo‘yicha 
yuqori texnologiyali zamonaviy ishlab chiqarishlarni barpo etishga xorijiy va 
mahalliy investitsiyalarni jalb etish uchun qulay ishbilarmonlik muhitini 
yaratishda, hududlarning ishlab chiqarish va resurs salohiyatidan kompleks 
hamda samarali foydalanish hamda aholi bandligini ta’minlash va daromadlarini 
oshirishda KSZlarning faoliyatini samarali tashkil etishda quyidagilar muhim 
hisoblanadi: 

1. Kichik sanoat zonalarini tashkil etishda muhandislik-kommunikatsiya 
hamda transport infratuzilmasini qurish bo‘yicha loyihalarning o‘z vaqtida 
amalga oshirilishini ta’minlash. 

2. Hududlarning ijtimoiy-iqtisodiy rivojlanish darajasidan kelib chiqib, kichik 
sanoat zonalarida faoliyat ko‘rsatayotgan kichik biznes subyektlariga ijara 
to‘lovlarini tabaqalashtirish, iqtisodiy faol bo‘lmagan hududlardagi kichik sanoat 
zonalarini ijtimoiy-iqtisodiy rivojlantirish dasturlari asosida respublika 
budjetidan moliyalashtirish. 

3. Kichik sanoat zonalarida faoliyat ko‘rsatayotgan kichik biznes 
subyektlariga berilayotgan soliq va majburiy to‘lovlar bo‘yicha imtiyozlar berish 
tartibini faoliyat turlari bo‘yicha qayta ko‘rib chiqish. 

